
చనుదెంచి నీపాద ◆ జలజంబు లెలమిఁ

గనిమ్రొక్కఁ గంటిసౌ ◆ ఖ్యము లున్నవేళఁ

బనివినియెద నింకఁ ◆ బారావతంబు

గొనుచు నే ననిన రా ◆ కొమరువీక్షించి

పోయెదు గాకయీ ◆ పొరపొచ్చె మేల

నాయెడ ననుచు న ◆ న్నరనాథుసుతుని

జనవునఁ జేపట్టి ◆ సౌధంబుమీఁద

ననువొందఁ గొనిపోయి ◆ యచటఁ జిత్తమున

రతులకు నేర్పుగా ◆ రాజీవముఖులు

పతులతోఁ జౌశీతి ◆ బంధనంబులను

గ్రీడించుగతులఁ జి ◆ త్రించు మెఱుంగు

గోడలమెచ్చులఁ ◆ గొసరించుమంచి

చల్లని ధూపవా ◆ సనలరంధ్రములు

నొల్లనఁ జలువడి ◆ నొప్పారుచున్న

ముత్తెంపు జాలకం ◆ బులను బంగారు

గుత్తంపుఁ దలుపులఁ ◆ గొనియాడ నొప్పు

గాజులోవరిలోన ◆ గరగరిమీఱ

రాజిల్లు నవపుష్య ◆ రాగరత్నముల

మొగడలు వైడూర్య ◆ ముల మించుపంజు

పగడంపు వాచూరు ◆ పద్మరాగములఁ

గొమరార వెలుగొందు ◆ గోమేధికముల

నమరుకంభంబులు ◆ హరినీలమణులు

మలఁచిన కీలుబొ ◆ మ్మల పటికంపు

వెలుగాండ్లు తళతళ ◆ వెలయు దంతముల

మట్టంపుఁ దఱిగోళ్లు ◆ మంజి[1]టి తెరలు

పట్టుపట్టెడ వన్నె ◆ పరపును గలిగి

మహిఁ జెప్పఁదగు తెర ◆ మంచంబు క్రేవ

బహురత్నరుచులచే ◆ భాసిల్లుచున్న

గద్దెపై నా రూప ◆ కందర్పు నుంచి

తద్దయుం బ్రియమునఁ ◆ దత్పాదములును

పసిఁడికుంభములతోఁ ◆ బన్నీటఁ గడిగి

పొసఁగ వాసించిన ◆ భుగభుగ వగల

